Meddwl am Marc


Marc Pennod 10 adnodau 13-16  

Bendithio plant bach

Pam oedd pobl yn dod â phlant at Iesu?
                   “er mwyn iddo eu cyffwrdd a’u bendithio” (adn 13)

Beth sy’n well na chael eich cyflwyno i Iesu yn blentyn a gwybod ei fod eisiau ein bendithio?
   - Wrth rwystro’r plant rhag dod ato oedd y disgyblion yn ceisio cadw Iesu iddyn nhw eu hunain a pheidio â rhannu ei gwmni gydag unrhyw un arall?
   - Neu oedden nhw’n ceisio amddiffyn Iesu rhag gwastraffu ei amser gyda phethau mor ddibwys â phlant?
   - Ydyn ni wedi clywed pobl grefyddol yn “dweud y drefn” wrth blant am eu bod yn medru bod yn dipyn o niwsans?  Beth bynnag yw’r rheswm am wrthod plant dydy Iesu ddim yn eu gweld yn drafferth iddo.

Cwestiwn: Beth oedd Iesu newydd ddweud wrthyn nhw trwy roi plentyn i sefyll yn eu canol? (Marc 9: 37)  Pam nad oedd y disgyblion wedi cofio ei eiriau?  Os oedd angen atgoffa’r disgyblion oes angen i ni gael ein hatgoffa o’r hyn mae Iesu’n ei ddweud?
Mae Iesu’n dweud mai plant bach sy’n dangos i ni sut ydyn ni i ddod at Dduw.  Rhai fel nhw medd Iesu sy’n

                   “derbyn teyrnasiad Duw.” (adn 14)

yn eu bywyd.  Mae gan blentyn nifer o rinweddau. Ydyn ni’n cofio beth ddywedwyd yn Marc 9:37? Ydy plentyn yn 

       - pryderu am yr hyn sy’n dod?
       - yn ymddiried yng ngallu’r rhieni i ofalu fod pob dim yn iawn? 
P’run o’r rhinweddau hyn o fyd plentyn sy’n apelio fwyaf aton ni? Ydyn ni’n fodlon dod fel plentyn at Iesu?  Yn fodlon iddo gyffwrdd â’n bywyd, ein codi’n ei freichiau a’n bendithio?
Mae Iesu’n addo y bydd yn ein derbyn. Ydyn ni am ymddiried ynddo? Ydyn ni am ei gymryd ar ei air?
Gweddi: Arglwydd dere i deyrnasu yn ein bywyd a bendithia ni wrth ein tynnu yn nes atat.  Paid â gadael i ni feddwl am blant fel trafferth i ti. Gofynnwn hyn yn dy enw’n unig.  Amen

